
Inissialiortitsinermi pisortat tapiissutaasa qanoq agguarneqarnissaannik ineqarnerlu 

pillugu aaqqissuusseqqinnissaq qanoq ittoq Naalakkersuisut Inatsisartunilu ilaasortat 

qanoq isumaliutersuuteqarpat?   

(Inatsisartunut ilaasortaq  Ane Hansen, Inuit Ataqatigiit) 

 

Demokraatini pingaartilluinnarparput nunatsinni kikkut tamarmik angerlarsimaffeqassasut, 

nuannarisaminik toqqissisimanarisaminnillu. Ajoraluartumilli innuttaasorpassuarnut ullumikkut 

taamaanngilaq.  

Naliginnaasunik ilungersuutigaarput iniutitta tamarmik nungullarnikuunerat. Pissutaanerpaavoq 

ukiorpassuarni illunik iluarsaassisimannginnerput aserfallattaaliisimannginnerpullu. Pisortat 

inissiaataat ajortumik aserfallattaalineqarsimapput tamaattumik ilarpassui aserorluinnarsimapput.  

 

Tassunga atatillugu angisuumik ajornartorsiutaavoq attartornermut akiliutip ukiorpassuarni 

appasippallaarsimanera, tamatuma kingunerisaanik aserfallattaaliinissanut 

pisariaqartinneqartunut akissaqartoqarsimanngilaq. Ukiorpassuit kingumut qiviartariaqarpugut 

paasiniarlugu sooq taamaattoqarnersoq. 1997-mi Namminersornerullutik Oqartussat SIK-lu 

isumaqatigiipput attartornermut akiliutit qaffassanngitsut. Attartornermut akiliutip 

qaffannginnissaanut isumaqatigiissut aatsaat 1. januar 2002 aallarnerfigalugu 

atorunnaarsinneqarpoq tamatumalu kinguneranik attartornermut akiliut appasippallaalersimavoq, 

isumaqatigiissut naapertorlugu attartornermut akiliut ukiuni tallimani 

qaffatsaaliorneqarnikuummat.  

 

Attartornermut akiliutip appasippallaarnera kukkuneruvoq ilinniutigisariaqagarput. Pisariaqarpoq 

siunissami attartornermut akiliutip attartornermut atatillugu aningaasartuutinut naapertuunnissaa. 

Qularinngilara oqartoqassajunnarsisoq taamaalippat sanngiinnersagut eqqorneqassasut, kisianni 

taamaattariaqangilaq. Uani apeqqutaavoq ineqarnermut tapinik tunniussisarnermi periutsit 

allanngortinneqarsinnaanerat sanngiinnerit periarfissarissaarnerulersillugit. Massakkorpiaq 

Naalakkersuisut misissorpaat ineqarnermut tapi pillugu inatsit tamannalu suliaq qaqinneqarpat 

Demokraatini qilanaaraarput misissuilluarnissarput.  

 

Attartortumiit piginnittumut  

Demokraatini kissaatingaarput sapinngisamik amerlanerpaat namminneq illoqalissasut 

attartortuujunnaarlutik. Amerlasuunik tamanna iluaqutissartaqarpoq. Siullermik nammineq 

inigisaq ileqqaarnertut isigineqarsinnaavoq, aningaasanngortinneqarsinnaasoq ulloq taanna 

illorisaq qimakkaanni. Aappassaatut eqqarsaatigissavarput, innuttaasoq attartukkamiit nammineq 

illusiamut nuuppat, taava pisortat inissiaataat inuerutissaaq, initaarniarlutillu utaqqisunut 

iluaqusiilluni.  

 

Tamanna tunngavigalugu pingaaruteqarpoq nammineq illutaartarnerup ullumimut naleqqiullugu 

ajornarnerulinnginnissaa. Tassa imaappoq, kukkunerussaaq soorlu ernianut ilanngaat 

ajorseriartinneqassagaluarpat.  

 

Tamatuma saniatigut pingaaruteqarpoq illuliornissamut iluarsaasinissamullu/isaterinissamut 

aningaasaliissutit siunissami agguaanneqartalissasut tunngaviit pingasut tunngavigalugit, uani 

taakku tulleriisinneqarput pingaarnersiuinertaqanngitsumik:  

 

1. Sumiiffinnut uppernassaatissaqartunut ineriartornissamut periarfissaqartoq 

2. Sumiiffinnut, nutserfigineqarnerat uppernarsaatissaqartunut  

3. Sumiifinnut, inissaaleqiffiujuartunut  

 

Demokraatini upperaarput taamatut aningaasanik atuineq pitsaanerpaassasot. Uangut isumarput 

naapertorlugu isumaqanngilaq sanaartussagaanni qulaani taasagut tunngaviit 

malinneqarsimanngippata. Allatut oqaatigalugu siunissami sanaartornermi pisariaqartitsinivik 

tunngaviusassaaq.  

Sanaartugassanik assigiimmik atungaqarnissaq tunngavigalugu agguaasarneq 

unitsilluinnartariaqarpoq. 

 

Taakkuugallarput oqallinnermut Demokraatini ilanngukkusutagut. 


